
	DIE ROOI KLIPPIES VAN TANDBERG

	Die voorblad illustrasie vir die Ryk Schoonraad Reeks is deur AI-sagteware gegenereer, wat die narratief verryk. Hierdie boek word vir die eerste keer in Afrikaans in e-boek formaat vrygestel.

	Die kopiereg vir hierdie storie is voorbehou en mag nie in geheel of gedeeltelik herdruk of versprei word sonder die uitgewer se skriftelike toestemming nie. Herdrukking sluit enige elektroniese of meganiese vorm in, soos e-boeke, fotokopiëring, skryf, opname op band, of enige ander manier om inligting te stoor of toegang daartoe te verkry.

	Hierdie is ’n werk van fiksie. Name, karakters, plekke en voorvalle is of die produk van die skrywer se verbeelding of word fiktief gebruik. Enige ooreenkoms met werklike persone, lewend of dood, gebeure of plekke is suiwer toevallig. Hierdie verhaal ondersoek sensitiewe politieke temas en mag standpunte of situasies bevat wat sommige lesers uitdagend of kontroversieel mag vind. Die menings wat deur fiktiewe karakters uitgespreek word, weerspieël nie noodwendig die mening van die skrywer nie. Verder is hierdie verhaal bedoel as ’n werk van verbeelding vir vermaak, bespreking of verkenning van idees en moet nie as ’n feitlike kommentaar op spesifieke werklike individue of gebeure geïnterpreteer word nie.

	OPSOMMING

	Die versengende hitte en stof van Graskolk, ’n afgeleë grensdorpie in die woeste Noord-Kaap, word skielik ontstig deur die dramatiese aankoms van die raaiselagtige Roelien van der Spuy. Elegant op haar spogperd, maar gewapen en vasberade, is sy op soek na antwoorde oor haar pa, Helgaardt, wat twee jaar tevore spoorloos in die omgewing verdwyn het. Haar onverskrokke teenwoordigheid en direkte vrae saai onmiddellik ’n tasbare spanning en diep agterdog onder die geharde manne in die plaaslike kroeg.

	Die galante en vreeslose Ryk Schoonraad tree na vore as Roelien se onverwagse bondgenoot nadat hy haar teen die plaaslike bullebak, Basie Broeksema, beskerm. Saam begin hulle die donker web van Helgaardt se verdwyning ontrafel, ’n gevaarlike spoor wat lei na gerugte van ’n verlore skat, die rooi klippies van Tandberg, en die onheilspellende moontlikheid van moord. Roelien se lewe word kort daarna bedreig met dodelike slange wat in haar kamer en besittings geplant word. Wie is hierdie onsigbare vyand wat haar probeer stilmaak, en watter geheime bewaak hulle so verbete?

	Rondom hulle eis ’n gewetenlose sameswering meer slagoffers, en die kring van gevaar trek al nouer. Terwyl Ryk en Roelien die legkaartstukke bymekaar probeer pas, van ’n vermoorde bruin man tot ’n ou vriend se gekwelde bekentenisse, kom hulle gevaarlik naby aan die gewetenlose meesterbrein en sy makkers. Sal Ryk die net om die skuldiges kan span voordat hy en Roelien self die volgende name op die dodelys word? Gierigheid en geweld is aan die orde van die dag en dit verg alles van Ryk om hom en Roelien lank genoeg aan die lewe te hou om die raaisel rondom die rooi klippies van Tandberg te ontrafel en geregtigheid te laat seëvier.

	 

	 

	UITTREKSEL

	Ryk sit sy beker neer en stap reg op Broeksema af. Hy klap Broeksema hard teen sy skouer. “Los die meisie, Broeksema.” Maar Broeksema is so besig om die worstelende meisie te probeer onderwerp, dat hy dit skynbaar nie hoor nie, of hom nie aan die bevel steur nie.

	“Los die meisie, Broeksema!” skreeu Ryk Schoonraad.

	Maar vergeefs. Broeksema is op die punt om Roelien se lippe te verower en skynbaar weet hy nie eens wat om hom aangaan nie. Ryk gryp vir Broeksema met die linkerhand aan sy skouer, gee hom ’n geweldige pluk en toe Broeksema sy kop draai, slaan Ryk hom ’n kort, vinnige hou skuins teen die kinnebak sodat Broeksema se kop hewig ruk. Ryk het Broeksema se greep skoon los geslaan.

	Ryk sien hoedat die man se hand na sy rewolwersak glip. Daarom slaan hy hom ’n harder hou in sy gesig. Hierdie keer sit hy al die krag van sy groot bolyf agter die hou en pleks dat Broeksema sy rewolwer uitgeruk kry, knak sy bene onder hom en syg hy teen die drinkbank neer. Hy val daar soos ’n os wat geskiet is en die wêreld kantel en draai met hom. Ryk ruk hom orent, gryp hom agter sy nek en aan die broek se sitvlak en dryf hom na die deur. Toe slinger hy hom uit in die straat.

	 

	 

	
3. DIE ROOI KLIPPIES VAN TANDBERG

	Hoofstuk 1

	Vreemde Besoekster

	Dit is warm en vervelend in die klein kroeg op Graskolk, die klein voorgrensdorpie naby die punt van die Tandberg in die woeste, verre noordelike Kaapkolonie.

	Die manne wat daar staan, waai na die vlieë en drink hul drank. Die hoede is agter op die beswete koppe gestoot en daar word nie veel gepraat nie, want dit is byna te warm om te praat.

	Vandag se beesvendusie is agter die rug. Die veerwaens, die netjiese spaaiders, die ruiters het omtrent almal vertrek. Die opwinding is verby. Die afleiding wat so ’n vendusie altyd meebring, is iets van die verlede en net die plaaslike manne is oor. Gewoonlik weet hulle dan nie wat om met hulself aan te vang wanneer so ’n afleiding agter die rug is nie.

	In sy geskiedenis het Graskolk nog net een groot voorval gehad. Drie jaar tevore. Maar selfs die voorval is al byna vergete.

	Die manne kyk skaars op toe hulle die geknars hoor van die twee klein swaaideure waardeur ’n mens die kroeg binnekom. Hulle draai nie eens die koppe toe hulle die vinnige voetstappe op die plankvloer hoor nie.

	Maar toe Kraai Hanekom hier tussen hulle kom inbars en sy aankondiging doen, toe word die koppe gedraai en toe kom daar die lig van belangstelling in die oë.

	“Kêrels,” sê Kraai Hanekom. “as julle ’n ding wil sien, kyk uit in die straat.”

	“Wat is dit ?” word oor en weer gevra. Die eerste indrukke wissel van ’n besoek deur ’n verdwaalde leeumannetjie of ’n aanval deur die wilde boesmans of dalk ’n groot slang wat in die hoofstraat afgeseil kom.

	“Wat is dit, Kraai?” vra Basie Broeksema, ’n groot, grofgeboude man met twee yslike skouers en ’n nek soos die skof van ’n Afrikanerbul.

	“Nee,” sê Kraai Hanekom geheimsinnig, “gaan kyk maar liewer self.”

	So ’n uitnodiging is darem vir die manne te veel. Hulle voel-voel aan die kolwe van die pistole toe hulle soos een man van die drinkbank af wegdraai en hulle na die venster haas. Party gaan voor die venster stelling inneem en ander gaan loer oor die twee klein swaaideure wat nog heen en weer wikkel na Kraai Hanekom se vinnige intog.

	Die manne word stil toe hulle sien wat Kraai Hanekom se belangstelling so gewek het. Dit is voorwaar ’n gesig van die gesigte af. Dit is ’n toneel wat ’n mens seker een maal in twintig jaar hier op Graskolk sien.

	Dit is ’n ruiter wat in die een straat van Graskolk opgery kom. Dit is ’n spoggerige dier daardie ’n bleek sweetvos met byna spierwit maanhare. ’n Kopspeler wat sy pote hoog en deftig lig. Sy nek is krom en sy breë kruis bleek in die sonlig. Dit is ’n besonderse perd soos ’n mens selde sien. ’n Dier wat elke voorgrensboer sal bewonder. Maar hulle kyk net baie vlugtig na daardie swierige perd. Dis eintlik die ruiter wat hul aandag trek.

	Want die ruiter is ’n vrou. Sy sit gemaklik in die groot Engelse militêre saal. Sy het ’n rybroek aan soos ’n man. Dit op sigself is vir hierdie manne iets besonders want dis nie iets wat ’n man aldag in die kontrei sien nie. Op haar gitswart hare wat in ’n netjiese bolla agter haar kop vasgevang is, pryk daar ’n oulike hoed met ’n groot rand en wat hulle nog die meeste opval is die twee lang skedes weerskante van die saalknop. Hulle sien die geweerkolwe daar uitsteek. Hulle sien die bandelier om haar lyf en hulle sien die pistool hier langs haar swaai.

	Sy sit daardie perd soos ’n man hom sou sit.

	“Soetland, soetland,” sê oom Gerrie Volgraaff. “Maar sy kan hom ry. Sy ry hom soos ’n man.”

	Die ander bly woordeloos totdat die ruiter hier voor die hotelletjie viets uit die saal swaai en haar perd aan die halter reling vasmaak. Die manne hyg feitlik na hul asem. Sy is kleinerig maar solied en stewig gebou. Sy is ’n pragtige mens. Sy lyk so opreg soos haar ryperd. Haar hare is blouswart, haar oë byna purper en haar vel diepbruin soos ou heuning uit die krans.

	Sy kyk ’n bietjie rond en dit lyk asof sy alles, omtrent alles, op Graskolk met haar wakker oë opneem.

	En toe trippel sy die trap op, skuif haar swaaiende pistool reg en kom reg op die swaaideurtjies af.

	Kroegman Bart Saaiman is die eerste een wat omsit. Met sy koddige vet lyf draf hy agter sy drinkbank in. Die ander manne spat uitmekaar en haas hulle terug na hul staanplekke daar voor die krip. Dit sal darem te aardig lyk as hierdie vreemde besoekster binnekom en hulle staan almal soos ’n klomp swaksinniges daar voor die venster en voor die deur.

	Om alles nog meer realisties te maak, neem die meeste van hulle hul glase op en maak asof hulle van geen sout of water weet nie.

	Sy kom vinnig binne sodat die deurtjies knarsend heen en weer swaai. Sy pyl af op die hoek van die drinkbank. Sy kyk nie na links of na regs nie, en toe Bart Saaiman hom weer kom kry, staan hy blosend voor hierdie pragtige nooi wat hy omtrent twee-en-twintig jaar oud takseer.

	“Verskoon my, dame,” sê Bart, “maar u weet vroumense word nie eintlik in die kroeg toegelaat nie.”

	“Moenie jou broek verloor nie,” sê sy, haar stem sterk en indringend, byna bevelend. “Ék het nie gekom om te drink nie. Al wat ek nodig het, is ’n beker water en dan wil ek graag ’n paar woorde praat.”

	Die ander het uitgebars van die lag toe sy vir Bart so fyn vat. Maar toe sy skielik na hul kant toe kyk, swyg hulle soos ’n klomp kwaaijongens wat betrap is.

	Bart is so uit die veld geslaan dat hy nie mooi weet vorentoe of agtertoe nie. Hy skep ewewel vir haar ’n beker water uit die drinkvat en kom oorhandig dit aan haar.

	Sy haal haar harde hoed af, sit dit op die drinkbank neer en die manne wat haar aanstaar, sien hoedat haar swart hare glinster en lewe. Sy drink die water, toe sit sy die beker neer en kyk na die manne. Sy kyk hulle een vir een deur asof sy hulle opsom, asof sy die beeld van elkeen in haar binneste wil graveer om dit nie weer te vergeet nie. Veral kyk sy lank en aandagtig na die lenige, frisgeboude wakker kêrel wat heel anderkant staan. Sy donker hare en sy helderblou oë interesseer haar. Sy intelligente gesig het op haar skynbaar ’n indruk gemaak.

	En terwyl sy so na hom staar, voel Ryk Schoonraad hoedat hy warm bloos, en hy hoop net dat die blos nie sal wys op sy bruingebrande vel nie. Hy glimlag ongemaklik en dit tref haar hoe spierwit sy tande is, en in sy oë sien sy opregtheid, krag en moed, en dit voel vir haar asof sy dadelik tot die man aangetrokke voel.

	Ryk Schoonraad het op sy beurt ’n vreemde indruk. Terwyl hy in haar oë kyk, is dit vir hom asof hy hier in die doodstil kroeg van Graskolk ’n avontuur voel gebore word. Dit is vir hom asof sy hom aan iemand herinner maar hy kan nie dink wie nie. Haar koms is vir hom meer as interessant. Dit is vir hom ’n raaisel. Wat sou sy hier kom maak? Sy is klaarblyklik ’n goedversorgde mens uit die ver wêreld. Miskien uit Kimberley se wêreld of moontlik nog uit die Kaap se wêreld. Wat kom sy hier maak met haar mooi ryperd, haar twee gewere, haar pistool en haar pragtige, vietse liggaampie?

	Toe die vreemde meisie weer praat, is dit asof die stilte nog dieper word as wat dit was. Eers is daar net die klank van haar stem, en toe dit verdwyn het, voel almal hoedat iets in die kroeg bly hang. Daar is ’n doodse stilte sodat ’n mens ’n vlieg teen ’n glas se kant kan hoor vas vlieg. Maar daar is meer as ’n stilte.

	Nadat sy hulle almal sekuur deurgekyk het, het die nuwe aankomeling gesê. “Ek sal myself maar bekendstel. My naam is Roelien van der Spuy.”

	Sy swyg ’n rukkie en sy kyk die manne weer een vir een deur, so asof sy wil vasstel watter reaksie haar bekendstelling by elkeen van hulle het so asof sy soek na die trek van ’n mond of die beweging van ’n spier of die gebaar van ’n hand of die betekenis in ’n oog.

	Nadat sy hulle ’n rukkie aandagtig en indringend gadegeslaan het, sê Roelien van der Spuy. “Miskien ken julle my vader. My vader was Helgaardt van der Spuy. Hy het twee jaar gelede hier spoorloos verdwyn...”

	Dit voel asof daar venyn in haar stem is, ’n beskuldiging.

	Sy kyk weer eens na hulle almal, maar hierdie keer met ’n nuwe drif. Haar blik is ontledend en indringend en dit lyk asof daar in haar oë ’n beskuldiging teen elkeen van hulle is wat daar staan.

	Hier is een wat sy oë wegdraai, daar is een wat vinnig op sy glas afkyk en hier en daar is een wat warm bloos sodat hy vinnig aan sy drank drink. Haar woorde huiwer en draal in die stilte sodat die ore van die meeste manne aan die suis gaan.

	Veral kyk die meisie lank na Ryk Schoonraad. So lank dat die lang man eindelik daarvan ongemaklik word. Maar hy kyk waterpas terug, sonder om ’n ooglid te verroer. Sy asemhaling is kalm en stadig, en hoe langer sy na hom staar, hoe rustiger word sy helder oë. Sy verbeel haar selfs dat ’n geringe glimlaggie om sy mondhoeke speel. ’n Aantreklike man, dink Roelien. Sterk en fors. Wat sou agter sy mooi oë skuil? Is hy waarlik so onskuldig as wat hy voorgee, wonder sy. En die ander? Verbeel sy haar dit, of is elkeen van hulle besig om iets te verberg?

	In die klein kroeg op Graskolk kan daar net so wel ’n ontploffing plaasgevind het. Alles is ongelooflik stil. Die drinkbank glinster onder die slap hande van die manne. Hier en daar word ’n brandewynglas stywer vasgeklem sodat die kneukels wit uitstaan. Hier en daar word gesluk. ’n Oog word weggedraai of ’n tong word oor die lippe gestoot. Daar is van die manne wat versigtig, byna bedug, na mekaar kyk. Agter die drinkbank het kroegman Bart Saaiman so hittete ’n glas laat val.

	Daar is van die manne wat strak voor hulle uitkyk, na die rye bottels van die kroeg of na hul eie kneukels of net na die grein van die drinkbank.

	Helgaardt van der Spuy se dogter! En daar in die stilte word in baie van hulle ’n herinnering gebore. ’n Herinnering wat baie duidelik en baie straf is. Daar is baie van die manne wat voel hoedat hul bloed koud word. Maar nie een van hulle verraai enigiets nie. Dit lyk asof hulle versteen het daar waar hulle staan.

	Hier en daar is een wat dit waag om onderlangs en baie versigtig na die meisie te kyk, so asof dit ’n oortreding is om na haar te kyk.

	Roelien van der Spuy neem dit alles in want sy slaan hulle nog steeds noukeurig gade. Sy is byna asemloos toe sy van die een na die ander kyk om te sien of sy nie ’n aanduiding of ’n bedekte reaksie gewaar nie. Hier onder hulle moet een of meer wees wat weet waarvan sy praat. Daarvan is sy heeltemal oortuig.

	Maar tot haar teleurstelling sien sy geen reaksie nie, word daar geen woord gepraat na haar aankondiging nie.

	Wat haar opval, is dat ’n paar van die manne eindelik hulle drank vinnig wegsluk en toe sonder ’n woord na die deur stap. Dit lyk asof iemand ’n giftige slang hier in die kroeg gelos het. Eers het die een man omgedraai en gestap, toe nog een en toe nog een.

	Roelien van der Spuy kyk hulle aandagtig agterna maar nie een van hulle het die ordentlikheid om haar te groet of om iets aan haar te sê of om selfs om te kyk voordat hulle by die swaaideurtjies van die kroeg uitstap nie.

	Hierdie keer kyk sy op die drinkbank af. Sy vind dit baie eienaardig. Toe kyk sy weer op na Bart Saaiman wat ewe ywerig ’n glas staan en opvryf.

	Bart kyk nie na haar nie. Hy slaan net sy handewerk gade en ook hy sê nie ’n dooie woord nie.

	Daar waar sy staan, kry Roelien die indruk dat sy ’n snaar aangeroer het waarvan hulle hier nie hou nie. ’n Snaar wat ’n klank veroorsaak wat blykbaar op hul senuwees werk.

	Die houding van die manne in die kroeg skep in Roelien nie alleen ’n vreemde agterdog nie, maar ook ’n stygende woede. Sy kan soms self oplopend en weerbarstig wees. Hierdie stilswye irriteer haar. Haar vader was geruime tyd in hierdie omgewing voordat hy soos ’n groot speld verdwyn het. Hoe sal hulle niks van hom weet nie?

	Haar stem sny hoog deur die stilte toe sy praat en sy slaan hard met haar hand op die drinkbank.

	“Is hier iemand wat iets van my vader weet?” vra sy skerp.

	Geen antwoord nie. Net ’n geskuifel soos voete versit word, net ’n versluiering van die oë en kneukels wat witter word om die drankglase.

	In haar binneste sweer sy ’n eed dat sy sal uitvind wat van hom geword het, al duur dit ook ’n honderd jaar. In die houding van die mense hier het sy iets gewaar, iets diep en donker, iets waarvan sy nie hou nie en iets wat haar met ’n hete agterdog vul.

	***

	Basie Broeksema maak homself onweerstaanbaar vir vroumense. Hy staan in hierdie geweste dan ook as ’n pronker onder die nooiens bekend. Sy kakiebroek is altyd skoon en gestryk, sy welige hare goed geborsel en sy rooi nekdoek krakend skoon. Basie is ook ’n vreeslose en ondernemende man.

	Toe die stilte darem te neerdrukkend en uitgerek word, maak hy sy keel skoon en staan nader aan die vreemde nooi wat nog steeds roerloos voor die drinkbank staan. Hy kom maak ’n klein buiginkie voor haar, soos een van die outydse ridders, want Basie is ook bietjie aangeklam.

	“Ek is Basie Broeksema,” stel hy homself bekend en toe hy in die Van der Spuy-nooi se oë opkyk, sien hy dat sy ietwat stroef en kil na hom kyk. Dit bring hom nie van stryk nie, want Basie is ’n harde en geharde man wat feitlik in hierdie wilde kontrei aan die voorgrens grootgeword het. Hy is die meeste van die tyd ru en gevoelloos en hy verbeel hom dat almal na sy pype moet dans. As iemand weier, is hy danig vinnig met die vuiste of sy rewolwer.

	“Ek sê, juffrou, ek is Basie Broeksema,” herhaal hy dit toe die meisie net woordeloos na hom bly kyk.

	“So het ek gehoor, meneer,” antwoord Roelien uit die hoogte en dit lyk asof haar oë hom kan verteer.

	Basie leun teen die drinkbank hier by haar. “So, dan was oom Helgaardt van der Spuy jou vader? Ek het nooit geweet dat oom Helgaardt so ’n oulike dogter het nie.”

	“Jou komplimente is ongevraagd en onsmaaklik, meneer Broeksema. Daar is niks wat ek met jou wil bespreek tensy jy my iets oor my vader mee te deel het nie.”

	Die frisgeboude man trek sy skouers op. Dit is ’n ruwe en onverskillige gebaar. Hy gaan aan die lag en die lag kom hol uit sy buik.

